Avgerð frá 28.03.2001, j. nr. 98S01-0063
- fyrning
- umlíkning
- meting av inntøku vegna vantandi sjálvuppgávu
- ófullfíggjaðar sjálvuppgávur
- A-inntøka ella B-inntøka 
§ 8, § 16 og § 24, stk. 2 og 3 í lógini um toll- og skattafyrisiting

· Samandráttur: Í februar 1995 sendi kærarin skattavaldinum nýggjar sjálvuppgávur við roknskapi fyri árini 1986 - 1992 við áheitan um umlíkning. Kærarin var mettur fyri árini 1986 - 1988, tí hann hevði ikki latið inn sjálvuppgávur ella roknskap. Frá 1989 hevði hann latið sjálvuppgávu inn men uttan rokn-skap, og hesi árini var hann settur í skatt sambært egnari sjálvuppgávu.
Økisskrivstovan boðaði í mai 97 kæraranum frá, at hon metti málið fall í tveir partar, nevniliga tey ár-ini, har líkningarnevndin hevði mett um inntøkuna vegna vantandi sjálvuppgávu, og so tey árini, har sjálv-upp-gávur høvdu verið innlatnar, men nú av kæraranum vóru sagdar ikki at vera rættar og full-fíggjaðar. Økið metti, at metingarnar fyri 86-88 vóru fyrnaðar, tá tær vóru eldri enn 5 ár, og tí vildi økið ikki viðgera hesar. Eisini 1989 var eftir fatan økisins fyrnað pr. 01.01.95 eftir somu 5 ára reglu, av tí at tilfarið ikki var innkomið fyrrenn í februar 1995. Seinni viðgjørdi økið tó hesi árini. Viðvíkj-andi árunum 90-92 kom økið til ta nið-ur-støðu, at innsenda tilfarið ikki var nóg gott grundarlag til at avtaka áður innlatnar sjálvuppgávur.
Landsskattakærunevndin avgjørdi at áleggja T&S at taka roknskapirnar fyri 86-92 til viðgerðar og at innheinta neyðug skjøl til meting av, um talan er um A-ella B-inntøku. 

Málslýsing:
Í februar 1995 sendi kærarin skattavaldinum nýggjar sjálvuppgávur við roknskapi fyri árini 1986 - 1992 við áheitan um at verða umlíknaður fyri hesi árini. Orsøkin var, at kærarin fyri árini 1986 - 1988 hevði verið mettur, tí hann ikki hevði latið inn sjálvuppgávur ella roknskap. Frá 1989 hevði hann latið sjálvuppgávu inn men uttan roknskap, og hesi árini var hann settur í skatt sambært egnari sjálvuppgávu.

Økisskrivstovan boðaði í mai 97 kæraranum frá, at málið eftir teirra fatan fall í tveir partar, nevniliga tey ár-ini, har líkningarnevndin hevði mett um inntøkuna vegna vantandi sjálvuppgávu, og so tey árini, har sjálv-upp-gávur høvdu verið innlatnar, men nú av kæraranum vóru sagdar ikki at vera rættar og fullfíggjaðar. Víð-ari varð sagt, at økið hevði ta støðu, at metingarnar fyri 86-88 vóru fyrnaðar, tá tær vóru eldri enn 5 ár, og tí vildi økið ikki viðgera hesar. Eisini 1989 var eftir fatan økisins fyrnað pr. 01.01.95 eftir somu 5 ára reglu, av tí at tilfarið ikki var innkomið fyrrenn í februar 1995. Eftir at hava viðgjørt árini 90-92 kom økið til ta nið-ur-støðu, at tað innsenda tilfarið ikki var mett at vera nóg gott grundarlag til at avtaka áður innlatnar sjálvupp-gávur. 

Hendan avgerðin varð kærd til Landsskattanevndina í mai 1997. Av tí at Landsskattanevndin ikki hevði tikið avgerð í kærumálinum, áðrenn hon helt uppat at virka pr. 01.01.98, yvirtók Landsskattakærunevndin máls-við-gerðina. Kærustovnurin móttók ummæli frá Stýrinum fyri T&S dagfest 10.07.00, hjálagt álit frá økinum dagfest 21.08.97 og ískoytisálit frá økinum dagfest 17.05.00. Hetta tilfarið hevur verið sent kærara-num til viðmerkingar, men kærarin hevur ikki latið fleiri skrivligar viðmerkingar til málið. 

Kærarin ger galdandi:
Kærarin krevur, at umlíkning skal fara fram fyri árini 86-92. Kærarin ger galdandi, at kravið um umlíkning fyri árini 86-89 ikki er fyrnað, tí skattalógin ásetir ikki nakra fyrningarfreist, og 1908-lógin umfatar ikki kravið hjá skattaborgara um umlíkning. Ført verður fram, at grein 1 í fyrningarlógini frá 1908 ger úttømandi upp við tey krøv, sum fyrnast eftir 5 árum, og krav frá skattaborgara um umafturlíkning er ikki umfatað av 1908-lógini, men fyrnast eftir 20 árum sambært Norsku lóg. Harumframt verður gjørt galdandi, at skatta-valdið í øðrum førum hevur umlíknað persónar væl meira enn 5 ár aftur í tíðina, og vísandi til líkarætts-meginregluna verður tí kravt, at øll árini frá 1986 skulu umlíknast.

Viðvíkjandi privatum rentum vísir kærarin á, at ein misskiljing er komin í. Upplýst verður, at grannskoðarin meinti, at kærarin kundi rokna tær rentur, sum vóru tengdar at vinnuvirkinum sum rakstrarútreiðslur í rokn-skapinum. Men hann var tá ikki vitandi um, at kona kærarans hevði uppgivið renturnar á síni sjálvupp-gávu. Grannskoðarin hevur tí gjørt eina rætting, har hædd verður tikin fyri nevndu rentum soleiðis:

	Ár
	innsend sjálvuppgáva
	rættað sjálvuppgáva

	1988
	-126.332,05
	-118.153,36

	1989
	-155.871,88
	-130.809,58

	1990
	-108.507,35
	-60.367,91

	1991
	-113.230,30
	-30.201,93

	1992
	-101.901,38
	-44.717,67


Upplýst var, at kærarin hevði prentsmiðju í kjallaranum í sethúsum sínum. Hann var útlærdur sum prentari. Talan var um eitt einkultmansvirki, sum hann sjálvur hevði arbeitt upp. Hann hevði ymiskt fyrifallandi prentsmiðjuarbeiði, men arbeiddi bæði heima og úti.

Viðvíkjandi A- ella B-inntøku frá P/F P var upplýst, at kærarin av O var útsendur sum konsulentur eina ferð um vikuna í einum tíðarskeiði í samband við útgávu av dagblaði. Hetta arbeiði var bert ein partur av samlaðu vinnuni hjá O. 

Víst var á, at tað ikki er óvanligt í fleiri vinnugreinum at senda starvsfólk út sum konsulentar/hjálparar til virkir, sum hava ekspertisu fyri neyðini. Hetta arbeiðið verður goldið pr. rokning, og er vanlig inntøkukelda hjá virkjum. Nevnda ekspertisa hevur viðkomandi medarbeiðari upparbeitt á virkinum, sum hevur gjørt íløgur í neyðugum rakstrargøgnum, sum jú skulu gjaldast aftur. Tá er tað meiningin, at ein partur av inntøku-num hjá tí útsenda konsulentinum/hjálparanum skal vera við til at gjalda hetta aftur.

Um goldið verður sum A-inntøka fær virkið onki, og tá er grundarlagið við aktivinum hjá virkinum burtur. Tað verður undirstrikað, at hesin parturin av vinnuni hjá O allatíðina hevur verið roknaður sum eitt aktiv hjá O og harvið sum B-inntøka. 

Toll- og Skattstovan ger galdandi:
Toll- og Skattstovan, Stýrið tekur undir við avgerð økisins (kært áðrenn 01.01.98) og metir, at verandi álíkningar fyri árini 86-92 eiga at standa við. Í øðrum lagi metir T&S, at inntøka kærarans er A-inntøka, og at rakstr-arkostnaðurin tí ikki kann dragast frá. Í triðja lagi eigur málið at heimvísast til nýggja álíkning, so greiða kann fáast á, hvørjir frádráttir eru.

Sambært álitinum frá økinum dagfest 21.08.97 framgongur, at økið í 1997 metti árini 86-89 sum fyrnaði, og tað eru tí einans árini 90-92, sum økið tá viðgjørdi. 

Viðvíkjandi hesum árum vísti økið á, at somu rentur ikki kundu nýtast sum privatur rentufrádráttur hjá konuni og sum vinnuligar rentur í roknskapinum. Økið helt, at tann rættingin, sum kærarin hevði gjørt við-víkjandi rentunum var skeiv, av tí at hann mótroknaði privatu renturnar hjá hjúnafelaganum í einum fram-rokn-aðum uppspardum halli. 

Eisini var tað ein ivaspurningur, um tær inntøkur, ið nú vóru uppgivnar við roknskapi sum B-inntøkur, veruliga vóru B-inntøkur, ella áttu at verða viðgjørdar sum A-inntøkur. Økið vísir á, at kærarin hevði upp-lýst, at kærarin var útsendur, tvs. arbeiddi ikki á egnum virki, og eisini hevði Sosialurin upplýst, at teir leigaðu/ keyptu arbeiðsorku frá kæraranum. Tá hetta var samanhildið við, at O var einstaklingavirki og ongar lønarútreiðslur hevði, helt økið tað vera greitt, at talan var um persónligt arbeiði, tvs. A-inntøka.

Eftir at T&S við rundskrivi nr. 4/99 avtók regluna um ikki at taka ímóti sjálvuppgávum eldri enn 5 ár, hevur økið við ískoytisáliti dagfest 17.05.00 eisini viðgjørt árini 86-88. 

Upplýst verður, at kærarin hesi árini er mettur, meðan hjúnafelagin í 86 og 88 hevur latið sjálvuppgávu inn. Viðvíkjandi roknskapunum heldur økið, at tølini eru nakað ójøvn, til dømis viðv. rakstrarútreiðslum áðrenn rentur og avskrivingar, trygging og limagjald. Hetta saman við tí óvissuni um spurningin, antin talan er um B-inntøkur (framleiðsla á egnum virki) ella A-inntøkur (arbeiði gjørt á virkinum hjá øðrum), metir økið seg heldur ikki kunna góðtaka sjálvuppgávurnar fyri árini 86-88.

Viðmerkingar frá landsskattakærunevndini og avgerð:
Fyri árini 1986-1988 hevur álíkningin hjá kæraranum verið gjørd eftir meti, tí eingin sjálvuppgáva var latin inn rættstundis. Nú sjálvuppgávur við roknskapi eru latnar inn, hevur skattavaldið fingið eitt munandi betri grundarlag at álíkna eftir. Tá Toll- og Skattstovan hevur fráboðað, at fyrning ikki er ein trupulleiki í mun til hesar álíkningar, átti Toll- og Skattstovan at realitetsviðgjørt sjálvuppgávur og roknskapir. 

Tey árini, kærarin hevur latið sjálvuppgávu inn (89-92), ger hann í sjálvuppgávuni vart við, at hann hevur B-skatt, og at roknskapur kemur seinni. Í 89 mótmælir hann útskrivaða B-skattinum, sum hann sigur hægst skal vera 60.000 kr. Landsskattakærunevndin heldur, at skattavaldið tí ikki hevur havt nakra orsøk til at halda, at hetta vóru endaligu uppgerðirnar hjá kæraranum. Tí mugu sjálvuppgávur og roknskapir fyri 1989-1992, sum vóru innsendir í 1995 eisini metast at geva eina rættari mynd av veruligu inntøkuni hjá kæraranum enn teir upplýsingar, sum skattavaldið hevði frammanundan. 

T&S hevur tó ikki avvíst at viðgera nýggju sjálvuppgávurnar, men sigur seg ikki kunna góðtaka tær vegna óvissu um ymisk viðurskifti. Á fundinum við Landsskattakærunevndina kom fram, at skattavaldið ikki hevði innheintað neyvari upplýsingar um roknskapirnar, men hevur avvíst tilfarið á fyriliggjandi grundarlagi. Eisini var upplýst, at skattavaldið vanliga ikki hevði góðkent ein slíkan roknskap á fyriliggjandi grundarlagi. Út frá hesum heldur Landsskattakærunevndin, at grundarlagið hjá skattavaldinum fyri at avvísa innsenda tilfarið ikki er nóg haldgott.

Landsskattakærunevndin avgjørdi tí at áleggja Toll- og Skattstovuni at taka roknskapirnar fyri 86-92 til viðgerðar og at innheinta neyðug skjøl til meting av, um talan er um A- ella B-inntøku. Viðmerkjast kann, at á fundinum við Landsskattakærunevndina upplýstu kæruumboðini, at kærarin óiva hevur goymt øll skjøl.

Hendan avgerð hjá Landsskattakærunevndini kann leggjast fyri Føroya Rætt, men skal hetta verða gjørt innan 3 mánaðar frá hesi fráboðan."

